
REPUBLIKA  E  SHQIPERISE

KUVENDI

LIGJ  (PROJEKT)

Nr_____ datë____.____2020
PËR

“KULTIVIMIN, GRUMBULLIMIN, PËRPUNIMIN, PRODHIMIN DHE TREGTIMIN E DUHANIT DHE TË PRODUKTEVE  TË TIJ”
Në mbështetje të neneve 78 dhe 83 paragrafi 1 të Kushtetutës, me propozimin e Këshillit të

Ministrave,

KUVENDI
I REPUBLIKËS SË SHQIPËRISË

VENDOSI:
KREU I

DISPOZITA TË PËRGJITHSHME

Neni 1

Qëllimi
Ky ligj ka për qëllim të rregullojë marrëdhëniet juridike midis Kultivuesit, Grumbullues-Përpunuesit Industrialë të duhanit dhe Prodhuesit të produkteve të Duhanit në Republikën e Shqipërisë në lidhje me regjistrimin dhe monitorimin e sipërfaqeve të mbjella, kontraktimin, përpunimin brenda vendit të duhanit të kultivuar, prodhimin, importin dhe eksportin e duhanit dhe produkteve të duhanit dhe kriteret për mbështetjen e brendshme nëpërmjet pagesave të drejtpërdrejta me qëllim formalizimin e tregut, nxitjen e prodhimit vendas dhe eksportit. 
Neni 2

Institucionet qëndrore përgjegjëse
Monitorimi, kontrolli, inspektimi i kultivimit te duhanit, grumbullimi i gjetheve të  tij, përpunimi industrial, prodhimi dhe tregtimi i  duhanit e produkteve të tij realizohet nga Ministria Përgjegjëse për Bujqësinë dhe strukturat në varësi të saj, në koordinim me Ministrinë Përgjegjëse për Financat dhe strukturat në varësi të saj, në përputhje me legjislacionin në fuqi.
Neni 3
Përkufizimet

Në kuptim të këtij ligji:
1. “Duhan” nënkupton gjethen e bimës së kultivuar të specieve nikotiana tabaccum, në të gjitha format dhe stadet e rritjes, të përpunimit dhe të manipulimit, kur nuk përdoren për konsum final.
2. “Prodhim bujqësor i duhanit” nënkupton prodhimin e farës dhe fidanëve të duhanit, kultivimin e tij në fushë, vjeljen, tharjen dhe manipulimin e duhanit nga kultivuesit.
3. “Perpunim industrial i duhanit” nënkupton klasifikimin, manipulimin, heqjen e kërcellit për duhanet gjethe mëdhenj, trajtimin termik, fermentimin dhe përgatitjen e duhanit për treg.
4. “Duhan i papërpunuar” nënkupton gjethe duhani të shkuara në vargje ose jo, të futura në kuti, të thara, që ruhen në kushtet e fermës.
5. “Produkte duhani” nënkupton produkte të prodhuara tërësisht apo pjesërisht nga gjethet e duhanit si lëndë e parë, që përdoren për tu tymosur, thithur, përtypur ose nuhatur dhe gjithë produktet e reja sipas përkufizimimeve të këtij ligji.

6. “Tregtim duhani” nënkupton shitblerjen e duhanit të papërpunuar ose të përpunuar

7. “Monitorim” nënkupton kryerjen sistematike të një serie të planifikuar vëzhgimesh ose matjesh me qëllim sigurimin e përputhshmërisë me kërkesat e ligjit. 
8. “Kultivues duhani” nënkupton një subjekt fermer, person fizik ose juridik, i cili kultivon dhe prodhon duhan gjethe i cili është regjistruar në Regjistrin Kombëtar të kultivuesve  të duhanit.
9. “Grumbullues-përpunues industrial duhani” nënkupton një subjekt juridik i cili ushtron veprimtari ekonomike sipas legjislacionit ne fuqi për lejet dhe liçencat në Republikën e Shqipërisë, i cili përpunon dhe manipulon duhanin.
10. “Prodhues i Produkteve të duhanit” – nënkupton një subjekt juridik që ka licencë për ushtrim veprimtarie ekonomike bazuar në legjislacionin në fuqi  në Republikën e Shqipërisë.

11.  “Vargu” është një sasi duhani të një “dore vjelje” e shkuar ne nje fill, të pa klasifikuar dhe të pa manipuluar.
12.“Dengje fshati” nënkupton njësi paketimi të duhanit të papërpunuar, i mbështjellë me çulla, ose kuti kartoni dhe të lidhura me spango lini.13.“Kuti Kartoni” nënkupton njësi ambalazhi për paketimin e duhanit të papërpunuar dhe të përpunuar,  të fermentuar ose të pafermentuar
13.“Duhan i përpunuar” nënkupton gjethe duhani, të ndara në klasa industriale sipas kërkesave të tregut në përputhje me standartet në fuqi.
14.“Duhan i fermentuar” nënkupton gjethe duhani të ndara në klasa industriale, që i nënshtrohen proceseve fiziko-kimike, nën ndikimin e faktoreve të jashtëm si temperatura, lagështia relative e ajrit dhe faktorëve të brendshëm (ose fermentim në furra tharjeje).
15. “Dengje industriale” nënkupton njësi paketimi të gjetheve të duhanit sipas klasave industriale,  paketuar në tonga ose kuti kartoni, sipas llojeve, të fermentuara ose jo.

16.“Ndarja e duhanit në klasa” nënkupton ndarjen e gjetheve të duhanit sipa karakteristikave të caktuara: madhësisë së gjethes, ngjyrës dhe “dorës së vjeljes” me qëllim kategorizimin cilësor të gjetheve të duhanit. 

17.“Prodhim i produkteve të duhanit”, nënkupton procesin industrial të prodhimit, konfeksionimit dhe ambalazhimit të produkteve të duhanit.
18.“Mostra” nënkupton një sasi përfaqësuese të  një  partie të caktuar duhani të papërpunuar, të përpunuar dhe/ose produkteve të duhanit e destinuar për analiza ose vlerësim cilësor.
19.“Çertifikatë cilesie” nënkupton një dokument zyrtar në formë shkresore, elektronike ose në një mënyrë ekuivalente që vërteton përputhshmërinë e treguesve cilësorët të duhanit dhe produkteve të tij sipas legjislacionit në fuqi në Republikën e Shqipërisë.

20.“Cigare” nënkupton një mbështjellje duhani të grirë e cila konsumohet nëpërmjet procesit të djegies përveç purove, cigarillove dhe mbështjelljeve të tjera të duhanit.

21.“Duhan kaush/për t’u dredhur” nënkupton duhanin e grirë në fije të imëta që përdoret për pirje. 
22.“Duhan për llullë” nënkupton duhanin e grirë trashë, për pirje me llullë.

23.“Puro” nënkupton nje rrotull në formë cilindrike prej gjethes duhani ose duhan i grirë, i mbështjellë me gjethe duhani ose mbështjellëse letre me ngjyrë duhani, me ose pa filtër, që konsumohet nëpërmjet procesit të djegies.

24.“Duhan për nargjile (shisha)”, nënkupton duhanin që prodhohet me duhan virginia (me nikotinë dhe pa nikotinë), që  konsumohet në formë tymi ose avulli, duke kaluar detyrimisht në një enë uji, i cili mund të jetë ose i aromatizuar me aroma natyrale, ose i përzier me sheqer frutash ose melasë.” 

25.“Duhan për t’u nuhatur” (burnot), nënkupton një produkt duhani pa tymosje, që konsumohet nëpërmjet nuhatjes.

26.“Duhan për përdorim oral”, nënkupton të gjitha produktet e duhanit për përdorim oral me përjashtim të atyre produkteve që janë për t’u thithur me hundë apo për përtypje, të prodhuara tërësisht ose pjesërisht prej duhanit, në forme pluhuri, grimcash apo të kombinuara së bashku, që paketohen në qeska poroze.

27. Duhan me ngrohje” nënkupton një produkt duhani i krijuar posaçërisht për t’u ngrohur që përdoret për të çliruar aerosol që përmban nikotinë dhe substanca të tjera, i cili thithet nga përdoruesit nëpërmjet gojës
28. “Produktet e reja të duhanit” nënkuptojnë produktet e duhanit që: 
(a) nuk bëjnë pjesë në asnjë nga kategoritë e mëposhtme si cigare, duhan  i grirë për t’u dredhur, duhan për nargjile, puro, cigarillo, duhan për përtypje, duhan për thithje me hundë, duhan për përdorim nga goja, dhe 
(b) vendosen në treg pas hyrjes në fuqi të këtij ligji.

29.“Cigare elektronike” nënkupton një produkt që mund të përdoret për konsum të avullit që përmban nikotinë me anë të një pipe që vendoset pranë gojës ose çdo përbërës tjetër i atij produkti, duke përfshirë një mbajtëse, një depozitë dhe pajisjen pa mbajtëse ose depozitë. Cigaret elektronike mund të jenë me  një përdorim ose me rimbushje nepermjet  një ene rimbushje , një depozite ose me një mbajtëse  me nje përdorim.
30.“Enë rimbushëse” nënkupton një pajisje që mban një lëng me përmbajtje nikotine, e cila mund të përdoret për rimbushje të një cigareje elektronike. 
31.“Cigarillo”nënkupton një lloj puroje me peshë jo më të madhe se 3 gram e mbështjellë me letër duhani ose jo, me filtër ose pa filtër.
32. “Paketë ose pako” nënkupton, çdo kuti ose qese të mbyllur, që përmban produkte duhani.
33.“Tym” nënkupton grimcat e ngurta ose të lëngëta në ajër dhe gazet e krijuara kur një material digjet së bashku me sasinë e ajrit që përthithet apo përzihet me masën, përfshirë edhe tymin e nxjerrë prej mushkërive gjatë duhanpirjes.''

34.“Katran” nënkupton  mbetjen e thatë të tymit të duhanit pa nikotinë. 

35.“Nikotinë” nënkupton alkaloidi i cili gjendet në duhan dhe ka veprim helmues në sistemin nervor autonom.
36.“Monoksid karboni”  nënkupton gazi toksik pa  aromë , pa  ngjyrë , pa shije,që është pjesë përbërëse e tymit të duhanit. 

37.“Përfaqësues i autorizuar i kultivuesit” është një person ose shoqatë që mbron interesat e kultivuesit dhe mund ta përfaqësojë atë sipas percaktimit në kontratë ose autorizimit noterial.
38.“Standartet në fuqi” janë standartet e miratuara nga Drejtoria e Përgjithshme e Standarteve.

KREU II

INSTITUCIONI PËRGJEGJËS PËR DUHANIN DHE PRODUKTET E DUHANIT
Neni 4

Qëllimi, detyrat, funksionimi
1- Institucioni përgjegjës për duhanin dhe produkteve te duhanit është person juridik publik që financohet nga buxheti i shtetit dhe funksionon në varësi të Ministrit përgjegjës për Bujqësinë e cila nxit, zhvillon, monitoron, mbështet dhe garanton prodhimin, grumbullim - përpunimin dhe tregtimin e duhanit e produkteve të tij.
Për realizimin e qëllimit të këtij ligji, institucioni përgjegjës:
a) Organizon dhe drejton sistemin e informacionit në fushën e prodhimit të duhanit dhe produkteve të tij.

b) Koordininon dhe monitoron punën me njësitë përgjegjëse për bujqësinë në rajone për pajisjen me kartelën personale të verifikuar të prodhimit dhe hartimin e Regjistrit Kombëtar të Prodhuesve të Duhanit.

c) Bashkëpunon me Institucionin Përgjegjës për Sigurinë Ushqimore, Drejtorinë e Përgjithshme të Doganave, Drejtorinë e Përgjithshme të Tatimeve dhe autoritetet e tjera për shkëmbimin e informacionit dhe koordinimin e kontrollit te territorit sipas përgjegjësive të parashikuar në ligjet e posaçme. Kordinon me strukturat shtetërore me qëllim formalizmin e kultivimit, grumbullimit, përpunimit, prodhimit dhe tregtimit të produkteve të duhanit.
d) Kryen vlerësimin cilësor të duhanit dhe produkteve të tij si dhe mban Regjistrin Kombëtar të produkteve të duhanit të pranishme në tregun shqiptar.

e) Bashkëpunon me Autoritetin e Konkurrencës, në rastet kur dyshon për një sjellje të mundshme antikonkurruese të subjekteve që operojnë në tregun e grumbullim-përpunimit, prodhimit dhe tregtimit të duhanit.

2- Organizimi, funksionimi, struktura dhe detyrat e institucionit përgjegjës për duhanin dhe produktet e tij përcaktohen me vendim të Këshillit të Ministrave, me propozim të Ministrit Përgjegjës për  Bujqësinë. 

KREU III

KULTIVIMI DHE TREGTIMI I DUHANIT TË PAPËRPUNUAR
Neni 5

Kultivimi
Kultivuesit e duhanit që prodhojnë gjethe duhani të pa përpunuara për treg, realizojnë aktivitetin e tyre mbi bazën e një kontrate të nënshkruar për prodhim, me persona juridikë, të licencuar si grumbullues - përpunues industrialë të duhanit dhe/ose prodhues të produkteve të duhanit, të regjistruar në Regjistrin Kombëtar të Licencave.

Neni 6

Prodhimi i farërave dhe fidaneve të duhanit
Prodhimi i farës dhe fidanëve të duhanit bëhet nga subjekte shtetërore ose private, të licencuara per prodhim farërash dhe fidanësh, sipas kritereve të përcaktuara sipas ligjit në fuqi për prodhimin dhe tregtimin e farërave.
Neni 7
Shpërndarja e farërave dhe fidanëve
Kultivuesit e duhanit janë të detyruar të përdorin farëra ose fidanë të çertifikuara, varietetet e të cilave janë të regjistruara në Katalogun Kombëtar të farërave e fidanëve. Grumbullues-përpunuesi i duhanit dhe/ose prodhuesi i produkteve të duhanit është i detyruar të sigurojë farë të çertifikuar  nga  prodhues i  licencuar ose  importues  materialesh  farore i licencuar sipas akteve ligjore në fuqi për  farërat dhe fidanët. 
Neni 8
Mënyra e kultivimit
Kultivimi i duhanit kryhet sipas teknologjive të përgatitura nga institucionet shkencore, institucioni përgjegjës për duhanin dhe produkteve të tij,  grumbullues-përpunuesit dhe/ose prodhues të produkteve  të duhanit në pershtatje me studimet e kryera për këtë qëllim të përcaktuara në kontratën e prodhimit. Ministri, me propozimin e strukturës përgjegjëse për duhanin, miraton rregulloren për kultivimin e duhanit.
Neni 9
Detyrimet për kultivimin e duhanit
1- Kultivuesit e duhanit lidhin kontratë me grumbullues – përpunuesin dhe/ose prodhuesin e produkteve të duhanit, jo më vonë se data 31 mars të çdo viti për duhanet orientale dhe  gjysëm orientale dhe 30 Prilli për duhanet Virxhinia,  Burley e Kentaky, në të cilën përfshihen fara, sipërfaqja dhe detyrimet financiare. Kontrata mund të jetë me një kultivues ose me grup kultivuesish/shoqëri bujqësore dhe nënshkruhet nga kultivuesi ose përfaqësuesi i autorizuar prej tij/saj.
2- Para fillimit të mbjelljes së farës së duhanit në farishte kultivuesit e duhanit bëjnë kërkesë me shkrim në njësinë përgjegjëse rajonale të ekstensionit bujqësor, për pajisjen me kartelën personale të konfirmuar për të gjitha ngastrat kadastrale të deklaruara për  të kultivuar  duhan. 
3- Ndalohet mbjellja e duhanit në fushë para nënshkrimit të kontratës me një grumbullues – përpunues, dhe ose  prodhues të produkteve të duhanit, dhe pa u pajisur me kartelën personale të konfirmuar.

Kultivuesit e duhanit brenda datës 31 maj të çdo viti, bëjnë deklaratën me shkrim me të dhënat faktike për vendin e prodhimit, sipërfaqen, tipin, varietetin, prodhimin e pritshëm të duhanit dhe subjektin grumbullues në njësinë përgjegjëse rajonale të ekstensionit bujqësor. 
Njësia përgjegjëse rajonale të ekstensionit bujqësor kryen verifikimin faktik të të dhënave të deklaruara në  deklaratën e  kultivuesit të  duhanit, dhe  mbi këtë bazë hartohet dhe mbahet regjistri i kultivuesve të duhanit. Një kopje e tij në formë shkresore dhe/ose elektronike i dërgohet  Institucionit përgjegjës për duhanin dhe produkteve të duhanit. Forma dhe përmbajtja e kartelës personale të konfirmuar dhe deklaratës së kultivuesit të    duhanit miratohet me urdhër të ministrit përgjegjës për bujqësinë.

Neni 10

Regjistrimi Kultivuesve të Duhanit

1. Të gjithë kultivuesit e duhanit, duhet të regjistrohen dhe pajisen me kartelën personale të konfirmuar   nga  Njësia përgjegjëse rajonale të ekstensionit bujqësor për të gjitha ngastrat në pronësi apo përdorim;

2. Kriteret për tu pajisur me kartelën personale të konfirmuar 

1- Kërkesë me shkrim për të kultivuar duhan;

2- Pajisja me NIPT fermeri  i regjistruar në QKB; 

3- Vërtetim pronësie, kontratë qiraje ose kontratë tjetër përdorimi mbi tokën bujqësore që do të përdoret për qëllim kultivimi duhani.

2.  Në rastet kur marrëdheniet kontraktuale, për arsye të ligjshme, jane të pa realizueshme kuotat e  e prodhimit transferohen në një subjekt tjetër grumbullues – përpunues dhe/ose prodhues i produkteve të duhanit, duke njoftuar elektronikisht, institucionin përgjegjës për duhanin dhe produkteve të duhanit. 
Neni 11
Procedurat e grumbullimit të duhanit
1. Grumbullimi i duhanit nga grumbullues-përpunuesit dhe/ose prodhuesit e produketve te duhanit të liçencuar, kryhet sipas standardeve në fuqi në Republikën e Shqipërisë.
2. Sezoni i grumbullimit të duhanit të tharë, fillon jo më vonë se data 1 Nëntor dhe përfundon jo më vonë se më 31 Mars të vitit pasardhës. Grumbullimi i duhaneve gjethemëdhenj i gjelbërt (virginia, burley dhe kentaky) mund të fillojë nga data 1 korrik dhe përfundon jo më vonë se me 30 Nëntor të çdo viti.
3. Grumbullues-përpunuesi dhe /ose prodhuesit e produkteve të duhanit të liçensuar, para fillimit të këtij sezoni, duhet të demonstrojë në çdo pikë grumbullimi mostrat përfaqësuese për çdo tip/grup duhani sipas klasave të përcaktuara në Standardin në fuqi si modele krahasimi për vlerësimin e cilësisë së duhanit.

4. Grumbullues-përpunuesit dhe/ose prodhuesit e produketve të duhanit të liçensuar, jo më vonë se 15 ditë kalendarike para fillimit të sezonit të grumbullimit, paraqesin zyrtarisht në Institucionin përgjegjës për duhanin dhe produkteve të duhanit  dokumentacionin për:

a) grafikët e grumbullimit;

b) listën e pikave të grumbullimit; 

c) vendndodhjen e tyre;

d) garanci finaciare të lëshuar nga një institucion finaciar i liçensuar, që garanton shlyerjen 100 % të vlerës së prodhimit të kontraktuar; 

e) mjetet e transportit për duhanin në pronësi ose kompaninë e tranportit të kontraktuar.

5. Institucioni përgjegjës për duhanin dhe produkteve të duhanit, pas verifikimit të dokumentacionit të sipërcituar, i konfirmon zyrtarisht me shkrim fillimin e sezonit të grumbullimit subjektit përkatës dhe njëherësh njofton, brenda 7 ditëve kalendarike, Institucionin përgjegjës për sigurinë ushqimore dhe Drejtorinë e Përgjithshme të Doganave. 

6. Vlerësimi i cilësisë së duhanit kryhet në qendrat e grumbullimit të prodhimit nga grumbullues-përpunuesi dhe kultivuesi ose përfaqësuesi i autorizuar prej tij, bazuar në mostrat përfaqësuese, sipas llojeve dhe klasave të duhanit.  

7. Ne rast mosmarreveshjesh per cilësinë dhe sasinë e produktit, palët zgjidhin me mirëkuptim me ekspertë të pranuar prej tyre ose në gjykatë. 
8. Kundër vendimit të vlerësimit ose kur ai nuk përgjigjet sipas afatit të përcaktuar mund të bëhet ankimi në gjykatën administrative brenda 30 ditëve nga data e shpalljes ose e marrjes së njoftimit të vendimit.
Neni 12
Dokumentat e grumbullues – përpunuesit industrial dhe/ose prodhuesit të produkteve të duhanit
1. Grumbullues-përpunuesit dorëzojnë një kopje të kontratës të lidhur me kultivuesit në Institucionin përgjegjës për duhanin produkteve të duhanit, brenda  30 diteve nga lidhja e tyre. Një kopje e skanuar e kontratës së nënshkrurar dërgohet elektronikisht, në Institucionin Përgjegjës për Duhanin dhe produkteve të duhanit brenda një dite pune.  Institucioni përgjegjës për duhanin dhe produkteve të duhanit publikon në faqen e Minsitrisë përgjegjëse për bujqësinë listat e grumbulluesve dhe kultivuesit që kanë lidhur kontrata me ta.

2. Kultivuesi i duhanit nuk mund të lidhë kontratë me më shumë se një grumbullues-përpunues për të njëjtën lloj dhe sipërfaqe, me përjashtim të rasteve kur grumbullues – përpunuesi me të cilin është lidhur kontrata ka falimentuar ose i është hequr licenca. Në këtë rast, me njoftim të Institucionit përgjegjës për duhanin dhe produkteve të duhanit, trasferohen të dhënat e kontratës tek një tjetër grumbullues –përpunues duhani.

3. Brenda një sezoni prodhimi, një grumbullues-përpunues nuk mund të lidhë kontratë me kultivues duhani i cili ka lidhur kontratë me një grumbullues-përpunues tjetër për të njëjtin lloj dhe sipërfaqe. Grumbulles-përpunuesi dhe/ose prodhuesit e produkteve të duhanit  të liçensuar kontrollojnë listat e kontratave të publikuara nga Ministria përgjegjëse për bujqësinë.  Institucioni përgjegjës për duhanin dhe produkteve të duhanit, sipas pikës 1 të këtij neni , monitoron dhe informon institucionet e përcaktuara në nenin 16 të këtij ligji për sipërfaqet e duhanit të mbjella në zbatim të kontratave.
4. Grumbullues-përpunuesi i shlyen detyrimin financiar kultivuesit, jo më vonë se 30 ditë nga dita e lëshimit të faturës për blerjen së duhanit. Në rast se grumbullues-përpunuesi nuk respekton afatin për pagesën e faturës të nënshkruar nga dy palët, kultivuesi kërkon nga instuticioni financiar ekzekutimin e garancisë për shlyerjen e detyrimit.

Neni 13
Tregtimi i duhanit të papërpunuar
1. Duhani i papërpunuar tregtohet vetëm te Grumbullues-Përpunues Industrial dhe/ose Prodhues të Produkteve të Duhanit të licensuar. Duhani tregtohet i tharë, i manipuluar në dengje fshati ose kuti kartoni, me përjashtim të duhaneve të grupit gjethemëdhenj, të cilat mund të grumbullohen dhe të gjelbërta.
2. Transporti i duhanit nga kultivuesit për tek Grumbullues-Përpunuesi Industrial dhe/ose Prodhues të Produkteve të Duhanit shoqërohet me  kontratën sipas përcaktimeve në nenin 9 të këtij ligji.
3. Ndalohet tregtimi ose eksporti i duhanit të papërpunuar ose të përpunuar nga persona fizik e juridik pa u pajisur me licencë për Grumbullues-Përpunues Industrial dhe/ose Prodhues të Produkteve të Duhanit. 
Neni 14
Raportimi i të dhënave
Grumbullues-Përpunues Industrial dhe/ose Prodhues të Produkteve të Duhanit paraqesin në institucionin përgjegjës për duhanin produkteve të duhanit dhe Drejtorinë e Përgjithshme të Doganave (Njësisë së  Mbikqyrjes së Akcizës) këto të dhëna:
1. Raportin mujor të grumbullimit të duhanit në sasi dhe vlerë brenda datës 5 të çdo muaji;
2. Raportin përfundimtar jo më vonë se një muaj nga përfundimi i sezonit për sasitë dhe çmimet sipas cilësive dhe varieteteve të duhanit të grumbulluar;
3. Shlyerjen e detyrimeve kontraktuale sipas afatave me të gjithë prodhuesit e duhanit; 
4. Planet e shitjes, eksportit apo përdorimit për prodhim e përdorime tjera për duhanin e grumbulluar.
KREU IV
PARANDALIMI I TREGTISË SË PALIGJSHME
Neni 15
Komisioni ad-hoc
Me qëllim parandalimin e tregtisë së paligjshme të duhanit dhe produkteve të duhanit, në Ministrinë e Financave çdo fillim sezoni, krijohet Komisioni ad-hoc për Parandalimin e Tregtisë së paligjshme me përfaqësues nga:
· Ministria përgjegjëse për Financat – drejtues i Komisionit

· Ministria përgjegjëse për Bujqësinë  

· Ministria  e Brendshme.

Objekti i punës, detyrat dhe funksionimi i këtij Komisioni përcaktohen me Urdhër të Ministrit Përgjegjës për Financat.

Neni 16
Bashkëpunimi me institucionet e tjera publike
Institucioni përgjegjës për duhanin dhe produkteve të duhanit me fillimin e sezonit njofton zyrtarisht për informacionet e marra nga grafikët e grumbullimit, drejtorinë e politikave në Ministrinë Përgjegjëse për Bujqësinë si dhe organet ligjzbatuese në vartësi të ministrive sipas nenit 15:
· Institucionin Përgjegjës për Sigurinë Ushqimore,

· Drejtorinë e Përgjithshme të Doganave,
· Drejtorinë e Përgjithshme të Tatimeve, 
· Drejtorinë e Përgjithshme të Policisë së Shtetit.
Kreu V
GRUMBULLIM - PËRPUNIMI INDUSTRIAL DHE PRODHIMI

I PRODUKTEVE TË DUHANIT

Neni 17
Liçencimi
1. Veprimtaria e grumbullim përpunimi industrial dhe ose prodhimi i produkteve të duhanit ushtrohet sipas legjislacionit në fuqi për lejet dhe licencat në Republikën e Shqipërisë si dhe VKM 437, datë 26.06.2019.
2. Licenca sipas pikes 1 të këtij neni, u jepet subjekteve që plotësojne kushtet teknike dhe teknologjike për grumbullim - përpunimin industrial dhe/ose prodhimin e produkteve të duhanit të përcaktuara në këtë ligj. 
3. Lista e grumbullues – përpunuesve dhe prodhuesve të produkteve të duhanit të liçencuar publikohet në faqen e internetit të ministrisë përgjegjëse për bujqësinë. 
4. Kriteret e licencimit të veprimtarive të përpunimit industrial dhe/ose produkteve të tij përcaktohen me Vendim të Këshillit të Ministrave.
Neni 18
Statusi i depozituesit të miratuar
Grumbullues-Përpunuesit Industrial dhe/ose Prodhuesit e Produkteve të Duhanit Grumbullues – përpunuesit e duhanit duhet të pajisen me statusin e depozituesit të miratuar të përcaktuar në ligjin nr. 61/2012 “Për akcizat në Republikën e Shqipërisë”, i ndryshuar.
Lista e grumbullues – përpunuesve dhe prodhuesve të produkteve të duhanit me status të depozituesit të miratuar publikohet në faqen e internetit të Minsitrisë Përgjegjëse për Bujqësinë.

Kreu VI

VLERËSIMI CILËSOR I DUHANIT DHE PRODUKTEVE TË TIJ

Neni 19
Regjistrimi i produkteve të duhanit
1. Prodhuesit dhe importuesit e produkteve të duhanit regjistrojnë produktet e tyre në Regjistrin e produkteve të duhanit në Institucionin përgjegjës për duhanin dhe produkteve të duhanit. 
2. Regjistri i produkteve të duhanit është lista e produkteve të duhanit që qarkullojnë në tregun e Republikës së Shqipërisë.

3. Forma dhe përmbajtja e Regjistrit të produkteve të duhanit përcaktohen me urdhër të Ministrit Përgjegjës për Bujqësinë.

Neni 20
Procedurat e regjistrimit
1. Institucioni përgjegjës për duhanin dhe produkteve të duhanit, kryen kontrollin e treguesve fiziko-kimik të produkteve të duhanit dhe vlerësimin cilësor të cigareve të pranishme në tregun shqiptar, një herë në vit.
2. Procedura e regjistrimit të produkteve të duhanit, numri i anëtarëve të Komisionit të  Vlerësimit të Treguesve Shijorë të cigareve, kriteret e emërimit të tij, të drejtat dhe detyrat të këtij komisioni, përcaktohen me Vendim të Këshillit të Ministrave.

Neni 21
Laboratorët dhe analizat laboratorike

1. Analizat laboratorike të produkteve të duhanit të pranishme në tregun e vendit kryhen në laboratorin e Institucionit përgjegjës për duhanin dhe produktet  e tij dhe regjistrohen në Rregjistrin e  produkteve të  duhanit.
2. Laboratori i vlerësimit cilësor të duhanit dhe produkteve të tij akreditohet sipas standardeve ndërkombëtare në fuqi, jo më vonë se dy vjet nga miratimi i këtij ligji. Laboratori i akredituar me urdhër të ministrit përgjegjës për bujqësinë miratohet si laborator reference. Deri në marrjen e çertifikatës së akreditimit, laboratori i Institucionit përgjegjës për duhanin dhe produkteve të duhanit, vazhdon të kryejë analizat e produkteve të duhanit të parashikuara në këtë ligj.
3. Analizat për të gjitha produktet e përcaktuara ne piken 1 të nenit 20 kryhen një herë në vit në përputhje me standardet në fuqi. 
4. Produktet e reja të duhanit që vendosen në tregun e Republikës së Shqipërisë dhe për të cilat   laboratori i Institucionit përgjegjës për duhanin dhe produkteve të duhanit, nuk ka kapacitete vlerësuese dhe analizuese, regjistrohen në Regjistrin e Produkteve të Duhanit me  certifikatë analize të lëshuar nga një laborator i akredituar.

5. Lista e analizave të produkteve të duhanit që kryen nga Institucioni përgjegjës për duhanin dhe produkteve të duhanit, botohen në faqen e web-it të Ministrisë Përgjegjëse për Bujqësinë.

Neni 22
Kontrolli i produkteve në treg
1. Inspektimi dhe kontrolli për cilësinë e duhanit dhe produkteve të tij në treg kryhet nga Institucioni përgjegjës për sigurinë ushqimore në zbatim te ligjit nr. 10 433, date 16/6/2012. 

2. Analiza e mostrave të marra nga Institucionin përgjegjës për sigurinë ushqimore për kontrollin e cilësisë kryhen ne laboratorin e Institucionit përgjegjës për duhanin dhe produkteve të duhanit.
3. Shpenzimet për analizat e detyrueshme një herë në vit mbulohen nga subjekti tregtues, ndërsa shpenzimet për rastet e tjera mbulohen nga subjekti që kërkon kryerjen e analizave sipas pikës 1 të këtij neni.
4. Procedurat që ndiqen për marrjen e mostrave të produkteve të duhanit dhe lëvizja e tyre nga subjekti importues, prodhues dhe tregtues në laborator, përcaktohen sipas standardeve Shqiptare dhe ato ISO.
KREU VII
TREGTIMI I DUHANIT DHE I PRODUKTEVE TË TIJ

Neni 23
Tregtimi i  duhanit të përpunuar
Duhani tregtohet i përpunuar, sipas klasave industriale, në dengje ose kuti kartoni, i fermentuar, sipas standardeve në fuqi dhe i shoqëruar me dokumentacion përkatës. 
Neni 24
Etiketat e paketave të cigareve
Subjektet që tregtojnë cigare, kanë detyrimin e deklarimit të treguesve të tymit në paketën e cigareve, bazuar në kërkesat e ligjit nr. 9636, datë 6.11.2006 i ndryshuar. 
Neni 25
Pulla fiskale

Produktet e duhanit të importuara ose të prodhuara në vend vendosen në tregun shqiptar dhe tregtohen vetëm me pullë fiskale të ngjitur në ambalazhin përdorues në përputhje me kërkesat e legjislacionit në fuqi.
Neni 26
Ndalimi i tregtisë së produkteve në kundërshtim me ligjin
 Ndalohet tregtimi për konsum i duhanit dhe i produkteve të tij:

a) Duhan gjethe i papërpunuar;

b) Me paketa të hapura dhe cigare jashtë paketës, kur këto produkte tregtohen pa pullë fiskale;
c) Duhan i grirë (kaush) i pa ambalazhuar ose i ambalazhuar, kur këto produkte tregtohen pa pullë fiskale;    
d) Me prejardhje dhe/ose prodhues me origjinë të panjohur;

e) Me dëmtime dhe/ose defekte që nuk plotësojnë kushtet e përcaktuara ne standardin, STASH 1488-87. 
f) Që nuk plotësojnë kushtet e përcaktuara në nenin 24 dhe 25 të ketij ligji. 
KREU VIII
MBËSHTETJA FINANCIARE E SEKTORIT TË DUHANIT
Neni 27
Fondi për mbështetjen e financiare
1. Me qëllim formalizimin e tregut, nxitjen e prodhimit vendas, grumbullim-përpunimit dhe eksportit si dhe parandalimin e tregtisë së jashtëligjshme, sektori i duhanit, mbështetet me financime dhe lehtësira fiskale nga buxheti i shtetit për bujqësinë, përfshirë dhe mbështetjen për naftën e përdorur në këtë sektor.  
2. Fondi për mbështetjen e sektorit llogaritet mbi bazën e parashikimit të prodhimit vendas nga INSTAT dhe Ministria Përgjegjëse për Bujqësinë. 
3. Fondi për mbështetje administrohet nga Agjencia e Zhvillimit Bujqësor dhe Rural, si pjesë e programit për bujqësinë dhe zhvillimin rural. 

4. Masat e financimit, kriteret dhe procedurat e dhënies së financime, miratohen me vendim të Këshillit të Ministrave, sipas këtij ligji dhe legjislacionit të bujqësisë. 
KREU IX
MBIKËQYRJA, INSPEKTIMET DHE EKZEKUTIMI

Neni 28
Organet e mbikëqyrjes, inspektimit dhe ekzekutimit

1. Mbikqyrjen mbi zbatimin e dispozitave të këtij ligji e kryen Ministria Përgjegjëse për Bujqësinë dhe Ministria Përgjegjëse për Financat.

2. Mbikqyerje Inspektuese mbi zbatimin e dispozitave të këtij ligji e kryen Institucioni përgjegjës për sigurinë ushqimore me njësi të vecantë për duhanin.
3. Komisioni ad-hoc për parandalimin e tregtisë së paligjshme sipas nenit 15 te këtij ligji, për të përmbushur nevojat e kontrollit të plotë të territorit, krijon grupe të përbashkëta pune për  inspektimin me përbërje nga insitucionet sipas nenit 16 të këtij ligji.
4. Zbatimin e këtij ligji dhe akteve nenligjore e kryejnë edhe agjencite ligjzbatuese qëndrore dhe lokale dhe organet e tjera, në bazë të kompetencave të përcaktuar ne ligjet e posacme:  

a. Institicioni përgjegjës për duhanin dhe produkteve të duhanit;
b. Institucionin përgjegjes për ekstensionin bujqësor në rajone;

c. Institucionin përgjegjës për sigurinë ushqimore; 

d. Inspektorët e tregjeve (njësive të qeverisjes vendore);
e. Inspektoriati i punës;

f. Drejtoria e Përgjithshme e Doganave;

g. Drejtoria e Përgjithshme Tatimeve;

h. Inspektoriati shtetëror shëndetësor;

i. Policia e Shtetit;  
j. AZHBR.
KREU X
KUNDËRVAJTJET ADMINISTRATIVE

Neni 29
Kundërvajtjet
Shkeljet e mëposhtme, të kryera nga persona fizikë e juridikë, janë kundravajtje administrative pavarësisht që mund të parashikohen si vepra penale:
1. Kur kultivuesi i duhanit kultivon dhe prodhon duhan i pa pajisur me kartelën personale të konfirmuar për të gjithë ngastrat dhe pa kontratë porosie (pika 3, neni 9).

2. Kur grumbullues-përpunuesi, grumbullon duhan të manipuluar jo sipas standardit në fuqi (pika 1, neni 11).

3. Kur grumbulluesi-përpunuesi, grumbullon duhan jashtë afateve të përcaktuara (pika 2, neni 11).
4. Kur grumbulluesi-përpunuesi, grumbullon duhan pa demonstruar paraprakisht mostrat përfaqësuese për çdo tip/nëntip duhani sipas klasave të kërkesave (pika 3,neni 11).

5. Kur grumbullues-përpunuesi nuk dorëzon pranë institucionin përgjegjës për duhanin dhe produkteve të duhanit kopje të kontratës me kultivuesit brenda 30 ditëve nga lidhja e saj (pika 1, neni 12).

6. Kur kultivuesi lidh një kontratë me më shumë se një grumbullues-përpunues për të njëjtin lloj dhe sipërfaqe me përjashtim të rasteve kur grumbullues përpunuesi...(pika 2, neni 12).

7. Kur grumbulluesi-përpunuesi lidh kontratë me më shumë se një kultivues i cili ka lidhur kontratë me një grumbullues-përpunues tjetër për të njëjtin lloj dhe sipërfaqe (pika 3, neni 12).

8. Transporti i duhanit të papërpunuar, i pashoqëruar me dokumentacionin sipas përcaktimeve (pika 2, të neni 13).
9. Kur grumbullues – përpunuesit nuk paraqesin në institucionin përgjegjës për duhanin dhe produkteve të duhanit dhe Drejtorinë e Përgjithshme të Doganave raportin mujor të grumbullimit të duhanit në sasi dhe vlerë brenda datës 5 të çdo muaji (pika 1, neni 14).

10. Kur grumbullues – përpunuesit nuk paraqesin në institucionin përgjegjës për duhanin dhe produkteve të duhanit dhe Drejtorinë e Përgjithshme të Doganave raportin përfundimtar të grumbullimit të duhanit në sasi dhe vlerë jo më vonë se një muaj nga përfundimi i sezionit (pika 2, neni 14).

11. Përpunimi industrial dhe prodhimi i produkteve të duhanit të papajisur me liçensë të kategorisë II.5.C (pika 1,neni 17).

12. Kur grumbullues-përpunuesit nuk janë të pajisur me statusin e depozituesit të miratuar sipas ligjit për akcizat në Republikën e Shqipërisë.
13. Kur Prodhuesit dhe importuesit e produkteve të duhanit nuk deklarojnë për regjistrim produktet e tyre (pika 1, neni 19).
14. Kur duhani i përpunuar, sipas klasave, në dengje industriale, i fermentuar ose jo, tregtohet ose eksportohet i pashoqëruar me dokumentacionin përkatës sipas kërkesave të përcaktuara në rregulloren e përpunimit industrial ( pika 1 neni 23).

         Neni 30
 




  SANKSIONET
1-Për kundërvajtjet administrative, të parashikuara në nenin 29 nga inspektori Institucionit Përgjegjës për Sigurinë Ushqimore jepen këto masa:

a) Për shkeljet e parashikuara në pikën 1, gjobë 100 000 (njëqindmijë) lekë dhe prishjen e sipërfaqes së mbjellë me duhan; 

b) Për shkeljet e parashikuara në pikën 2, gjobë 100 000 (një qind mijë) lekë dhe;

c) Për shkeljet e parashikuara në pikën 3, gjobë 100 000 (njëqind mijë) lekë.
d) Për shkeljet e parashikuara në pikën 4, gjobë 200 000 (dyqind mijë) lekë.
e) Përshkeljet e parashikuar në pikën 5, gjobë 50 000 (pesëdhjetë mijë) lekë.
f) Për shkeljet e parashikuara në pikën 6, gjobë 10 000 (dhjetë mijë) lekë.
g) Për shkeljet e parashikuara në pikën 7, gjobë 100 000 (njëqind mijë) lekë.
h) Për shkeljet e parashikuara në pikën 8, gjobë 10 000 (dhjetë mijë) lekë.

i) Për shkeljet e parashikuara në pikën 9, gjobë 50 000 (pesëdhjetë mijë) lekë. 

j) Për shkeljet e parashikuara në pikën 10, gjobë 100 000 (njëqind mijë) lekë. 
k) Për shkeljet e parashikuara në pikën 11, gjobë 1 000 000 (një milion) lekë si dhe sekuestrimin e makinerive, pajisjeve, materialeve ndihmëse si dhe duhanin dhe/ose produkteve të tij.

l) Për shkeljet e parashikuara në pikën 12, gjobë 500 000 (pesëqind mijë) lekë, si dhe sekuestrimin e duhanit dhe produkteve të tij.
m) Për shkeljet e parashikuara në pikën 13, gjobë 200 000 (dyqind mijë) lekë.
n) Për shkeljet e parashikuara në pikën 14, gjobë 100 000 (njëqind mijë) lekë.
2-Masa e gjobës, në zbatim të këtij neni, është dënim kryesor. Masa e sekuestrimit të sasisë, heqjes së licencës përkatëse, sekuestrimin e makinerive, të pajisjeve, të lëndës së parë, të materialeve ndihmëse dhe të prodhimit të gatshëm, sekuestrimin e produkteve të duhanit, dhe /ose heqjes së licencës përkatëse, të parashikuara në shkronjat “b”, “k”, “l” të këtij neni, janë dënime plotësuese.”

Neni 31
Ekzekutimin i sanksioneve
1. Dënimet, masat administrative dhe shkatërrimi i të mbjellave kryhen nga Institucioni Përgjegjës për Sigurinë Ushqimore edhe nga përfaqësuesi i institucionit përgjegjës për duhanin produkteve të duhanit, në përputhje me ligjin për inspektimin. Shqyrtimi, marrja e vendimit nga inspektori dhe ankimi ndaj tij bëhet në përputhje me ligjin për inspektimin. Ekzekutimi i vendimit bëhet në përputhje me legjislacionin në fuqi për kundërvajtjet administrative”.

2. Ministria Përgjegjëse për Financat, Drejtoria e përgjithshme e Doganave dhe Drejtoria e Pergjithshme e Tatimeve janë përgjegjëse për konfiskimin dhe shkatërrimin e produkteve të cilat nuk janë në përputhje me kërkesat  e këtij ligji.

3. Produktet e duhanit, që kanë shërbyer si mjet për veprën penale, për të cilat është vendosur me vendim gjyqësor të formës së prerë konfiskimi, të cilat nuk janë në përputhje me kërkesat e këtij ligji, asgjësohen nga Drejtoria e Përgjithshme e Rezervave Materiale të Shtetit, me pjesëmarrjen e organeve të përmendura në pikën 2 të këtij neni.

DISPOZITA TË FUNDIT
Neni 32
Shfuqizimet

Ligji Nr 8691 datë 16.11.2000 ”Për prodhimin dhe tregtimin e duhanit dhe të cigareve, i ndryshuar, dhe çdo akt tjetër ligjor dhe nënligjor, që bie në kundërshtim me këtë ligj, shfuqizohet.

Neni 33
Përgatitja e akteve nënligjore

Ngarkohet Ministri Përgjegjës për Bujqësinë  që brenda 1 (një) viti nga hyrja në fuqi e këtij ligji të nxjerrë aktet nënligjore  të parashikuara sipas kërkesave të pikës 2 të nenit 4, pikës 5 të nenit 9, pikës 9 të nenit 11, pikës 4 të nenit 17 dhe pikës 2 të nenit 20. 
Neni 34
Gjithë përkufizimet dhe përcaktimet e ketij ligji jane pa paragjykime gjinore në përmbajtjen dhe brendësinë e tyre. 

Të gjitha aktet nënligjore të miratuara deri më tani, që nuk bien ndesh me këtë ligj, mbeten në fuqi deri në miratimin e akteve të reja. 

Neni 35
Ky ligj hyn në fuqi 15 ditë pas botimit në Fletoren Zyrtare.
 KRYETARI

          GRAMOZ RUÇI

Grupi i punës: 


Lauresha Grezda


Barie Rexha


Kleves Janku


Gentian Selami


Paqsor Cano


Elvira Shyti


Anila Skera


Vera Doci


Bledar Kazazi











Grupi i punës: 


Lauresha Grezda


Barie Rexha


Kleves Janku


Gentian Selami


Paqsor Cano


Elvira Shyti


Anila Skera


Vera Doci


Bledar Kazazi











Grupi i punës: 


Lauresha Grezda


Barie Rexha


Kleves Janku


Gentian Selami


Paqsor Cano


Elvira Shyti


Anila Skera


Vera Doci


Bledar Kazazi














19

_1663737919.doc
[image: image1.png]






